
					Prawfddarllenwyd y dudalen hon

A byddwch chwithau, anghall wŷr,

O galon bur ddeallus.

Gwrandewch, mi draethaf i chwi'n awr

Ryw bethau mawr ardderchog,



Agoraf fy ngwefusau'n fflur

Ar bethau pur odidog.

Fy ngenau draetha'n hyf mewn hedd

Wirionedd yn ddiwyrni;



A ffiaidd gan fy ngwefus fầd

Yw gweniaith a drygioni.

Holl eiriau teg fy ngenau glwys

Sydd gymhwys a digamwedd,



A diau nad oes ynddynt chwaith

Na threisiawl iaith na thrawsedd.

Y maent hwy oll yn amlwg iawn

I'r neb a'u llawn ddeallo;



Ac O, mor uniawn ynt i'r rhai

Gwybodus a'u defnyddio.

Derbyniwch f'addysg er eich clod,

Nid arian darfodedig,

A gwir wybodaeth a'ch gwna'n ddoeth,

O flaen aur coeth bathedig.



Gwell yw doethineb ar y llawr

Na'r gemau gwerthfawrocaf,

Mil mwy dymunol ydyw hon

Na'r holl drysorion penaf.

